14 Лек

Баянсөз және оның әлеуметтік маңызы
Сюжет, бейнематериалдар мен фильмдердің телевизия саласында алатын орны ерекше. Себебі қандай тақырыпты тілге тиек етсек те, кез келген оқиғаға қатысты бейнематериалдар түсіріледі. Мәселенің мән-жайы мен себеп-салдары баяндалып,  сөз қозғалады,  қажет жағдайда шешу жолдары ұсынылады. 
Кез келген телеөнімді дайындау барысында бейтараптықты сақтау – басты міндет. Яғни, бір жақты пікірмен ешқандай сюжет немесе телебағдарлама дайындауға болмайды. Бұл біріншіден, телевизия ережелеріне сай емес. Екіншіден, кәсіби сауатсыздық. Әрине әр тақырыпқа қатысты сол саланың маманы пікір білдіру немесе баяндау керек. Оның айтатын ақпараты мен беретін мәліметі жанрлық маңызды элемент болып саналады.  
Кадрдегі баянсөз дегеніміз – нақты тақырыпқа қатысты сол саланың маманы тарапынан айтылған пікір немесе баяндау қисыны. Мысалы, денсаулық сақтау саласына қатысты аталмыш министрліктің өкілі немесе министрдің өзі сұхбат берсе, баяндама жасаса, ол өз кезегінде телеэфирден көрсетіліп, көрерменге жол тартса, бұл кадрдегі баянсөз деп аталады. Демек, күнделікті өмірде болып жатқан оқиғаларды тек журналист-тілшілердің пайымдауымен ғана қабылдау үлкен қателік. Маманның пікірін тыңдап, сол арқылы ой түю маңызды. 
Баянсөздің әлеуметтік маңызы зор. Себебі, көлденең көк аттының айтарынан, жауапты тұлғаның ақпараты сенімді әрі нақты, сөзінде салмақ пен нанымдылық болады. Ең басты мәселе, басшының немесе сол саланың үздігі баяндаған әңгіме қарапайым халыққа түсінікті болуы шарт. Себебі, кәсіби терминдер көп қолданылса, көрерменнің көкейіне қонуы қиындай түседі. Басшының айтқанын көк жәшіктен көріп отырған көрермен де  оның сөзіне сеніммен қарайды. Сенім бар жерде әрекет те болады. Ал әрекет, көп жағдайда оң өзгерістерге алып келері сөзсіз. 
Баянсөз эфирде түрлі жанрларда қолданылады. Мысалы, сюжетте, телебағдарламада, деректі фильмде, қорытынды есеп пен телекөпірлерде. Тақырыпта көтерілген мәселеге сай арнайы маман тарапынан айтылған сөз көрерменнің көкейінде қалады. Сондай-ақ баянсөздің санаға ықпалы бар. Ол көрерменнің немесе тыңдарманның эмоциясына әсер етіп, ойға жетелейді. Тіпті, оның тәлім-тәрбие процесіне қосатын үлесі де зор.  

